
Am Uewe potert d’Feier

Am Uewe potert d’Feier,
de Wanter jot ëm d’Haus;
de Fléiwel an der Scheier

klappt d’Fruucht an d’Huewer aus.

D’Schnéiflacke wiewen eng Decken,
dem Horizont op d’Mooss.

An allen Uewenecken
geet Rieds vum Zinniklos.

Dee schneid am Bësch nu Rudden,
a wäisser Wanternuecht;
an owes bei de Lueden

steet hie ganz heemlech Wuecht.

Wat d’Kanner dreemen an dreiwen,
dat mierkt hien sech ganz gutt;

wou d’Tell’ren eidel bleiwen
leet hien dernieft eng Rutt.




